
Caddozzu una notte 

 

A sira scennu ‘mmiacu da taverna 
mi capita chi mi stinnigghiu ‘nterra 

a testa sbacantata d’i pinseri 
e troppu sforzu pi strascinari i peri.  

Na notti m’infilai ‘nta nu purtuni 
e avia accuminciatu a runfuliari 
quannu na vuci intra di l’antruni 

vicinu a mia accuminciau a parlari:  
“Buon uomo, dite, vi sentite bene? 

Se permettete chiamo un’ambulanza 
perché un dottore vi possa vedere 

e, se necessita, darvi anche assistenza”.  
Rapivi annicchia l’occhi e vitti a luci. 

A facci di dda fimmina era ruci 
comu chidda di me matri quannu viva 
m’abbrazzava forti forti e mi vasava. 
Ntà li so vrazza iò mi sintia prutettu 

e puru ranni turnava picciriddu,  
quannu appuiava a testa ntò so pettu 

vulia cantari comu nu cardiddu. 
“No, minni staiu ennu, un c’è bisognu.  

M’avia appuiatu cca picchì avia sonnu,  
ora mi susu, aiu a gghiri a travagghiari  

e vui scusatimi, un vi vulia fari scantari”. 
 

 

 


